
Periusissiap aallartisarnerani suleqatigiinneq ilisimasaqarnerulernissarlu 

aallutarisimavagut, ingerlassimasagullu tamarmik taakkuninnga 

aallaaveqarsimapput. Nunami inissisimanerput pitsaanerulersissimavarput 

takorluukkatullu anguniakkamut peqataanissaq sulisunut, kattuffinnut, 

kommunenut, nunatsinnilu innuttaasunut tamanut peqataatitsinissaq 

annertunerulersissimallugu. 

Periusissiap immikkoortuani siullermi ingerlaaserisimasagut 

eqqumaffiginiakkagullu sisamaasut aallavigisarsimavagut, taamaasillutalu 

kattuffitsinniittunut ilaasortatsinnullu suleqatiginnittoqarnerulersitsisimalluta. 

Periusissiap immikkoortuata tulliani ingerlatilikkatsinni 2024-imiit  

2027-imut ingerlanneqartussami, isumassarsiatsialaat, isumaqatigiissutillu 

ataqatigiinnerulernissaat iliuuseqarnerillu nikeriarfiusarnissaat 

eqqumaffiginerusussaavagut, suleqatigisatta allaffissornikkullu ingerlatatta 

akornanni ingerlalluartoqarniassammat. Inuiaqatigiinnilu peqataasut, soorlu 

ilinniarnerup tungaatigut, aammalumi ilisimatusarnerup soqutisaqaqatigiillu 

akornganni suleqatigiittoqarnissaa eqqarsaatigalugu. Avatangiiserissaarnerit 

toqqammaviulluartussaapput, Timersoqatigiit Kattuffiata tamatigoortumik 

inuiaqatigiinnilu inissisimalluarnera atorluarlugu suli pitsaanerusumik 

attaveqalertariaqaratta – sumiiffinni inuiaqatigiinnut, nunap immikkoortuini 

nunalumi tamakkerlugu iluaqutaasinnaanngortillugu. Ukiunilu aggersuni 

piviusunngortitsinerit iliuuseqarnerillu eqqumaffigineqartussaapput. 

Atuarluarsina!

1.0 Siunertaq ilisaritinnerlu 

1.1 Aallaqqaasiut 
Kalaallit Nunaanni Timersoqatigiit Kattuffiat 2030-imut 
takorluukkatut periusissiassamik pilersitseqaarneraniit ukiut 
sisamat qaangiutereerput. Timersoqatigiit Kattuffiat ukiuni 
taakkunani ineriartorsimaqaaq angusarissaarsimallunilu. Sulilu 
pitsanngorsaaqqissinnaavugut taamaaliorusullutalumi. 

1.2 Takorluugaq anguniagarlu  

Timersoqatigiit Kattuffiata takorluugaraa Kalaallit Nunaanni 

innuttaasut Nunarsuarmi Nunanit Tamanit ukiumi 2030-imi 

timimik aalatitsinerpaanngornissaat. Periusissiap 1-ip ingerlanerani 

nassuaatigineqarpoq ukiuni siullerni sisamani takorluugaq 

anguniarlugu qanoq sulissanersugut, timimik atuinikkut 

inuiaqatigiit timikkut isumaliortaatsimikkullu peqqinnerulernissaat 

anguniagaalluni. 

Inuiaqatigiit inunngornerminniit ilisaanissamik tungaannut 

timiminnik atuilluartuunissaat anguniagaraarput. 

Taamaattumillu inuup inuunerminik atugassarisai assigiinngitsut 

eqqumaffigineqartussaapput; meeraaqqerivimminneraniit, 

meeqqerivimmiinneranut, atuarfimmiinneranut, suliffeqarfinnut, 

ilinniarfinnut, sunngiffimmi aallutassanut kiisalumi utoqqalinerup 

nalaani timimik atuisarnissaq pineqarput. Aalanerulersitsinikkut, 

timimik atuinerulersitsinikkut peqatigiisitsinikkullu inuiaqatigiinnik 

nukittunerulersitsinissarput upperaarput, inuillu ataasiakkaat 

inuunerissuunissaanniit atugassaqartitaanerinut periarfissaat 

ilanngullugit. 

Nunarsuarmi Nunatut Timimik Alatitsinerpaanngornissamik 

takorluuinermigut Timersoqatigiit Kattuffiat inuiaqatigiinni 

annertuumik allannguinermik pilersitsissagaluarpoq, 

isumaqarpugullu timersorneq timimillu aalatitsinerit 

allannguinissamut sakkussatsialaasut.  

• Kalaallit Nunaanni amerlanerit timiminnik atuinerulissapput 

• Peqatigiinni aalatitsiffiusuni amerlanerit peqataalissapput 

• Inuiaqatigiinni innuttaasut, inuussutissarsiutillit, pisortallumi 

assigiinngitsut suleqataallualersinnaapput piujuartitsinerusumillu 

ineriartortisilerlutik.   

Periusissiap immikkoortuani siullermi iliuuseqarfissat sisamat 
pingaarnertut iliuuseqarfigineqarsimapput ukiuni 2020-2023,  
taakkualu tamarmik anguniakkatut takorluukkamut 
toqqammaviliilluarsimapput. 

1.  Meeqqat inuusuttullu 
timiminnik 
atuinerulernissaat 

3.  Ingerlatassat ineriartortinneri 
annertusillugit 
assigiinngiiaarnerulersillugillu 

2. Kajumissutsimik 
suliaqarneq annertusarlugu 

4. Aalanerulernissamut 
atortoqalernissaq 

Iliuuseqarfissat sisamat 2020-2023

Timersoqatigiit Kattuffianni ilisimavarput, anguniakkatut takorluugarput 

iluatsilluassappat inuiaqatigiit tamarmiullutik iliuuseqarnissaat pisariaqartoq. 

Soqutigisaqaqatigiit suleqatigisallu peqatigalugit sulinissamut aallaavissanik 

suliaqarsimavugut, iliuusisatsinnut tamanut atuuttussanik. 

• Peqatigiilluta kivitseqataassaagut 

• Takussaalluarnissaq 

• Iliusissat aaqqissorluakkat 

• Peqataatitsineq suleqatigiinnerillu 

• Sumiiffimmi akuliutsitsineq 

• Ilisimatusarneq misilittagarilikkallu 

2.1 Periusissiaq 2020-2023

Periusissiaq 2020-2023 Timersoqatigiit Kattuffiat timersornerup tungaatigut 

politikkip sammivilerneqarnissaanut siunnersuuteqarpoq taamaasillunilu Nunarsuarmi 

Nunani Tamanit Aalaffiunerpaanngornissaq anguniarlugu takorluukkamut 

toqqammavissaqarlualernissaq pilersillugu. 

Sivisuumik sulinerup kingunerisaanik periusissiortoqarpoq, peqatigiiffilerisut, 

inuussutissarsiortut, kommunet, naalagaaffiup suliffeqarfii kattuffiilu peqataatillugit.  

Periusissiaq ilusilersorneqarpoq ataatsimeersuarnermi Qilusa 2019-imi 

soqutigisaqaqatigiit assigiinngitsut innersuussutaat aallaavigalugit suliarineqarluni. 

Timersoqatigiit Kattuffiani ineriartortitassatut ingerlatassanut periusissiaq 

sammiviliisimavoq, aammali ilutigisaanik ingerlatat aallunneqarluartut ingerlaannarnissaat 

ineriartortinnissaallu peqatigiiffiit kattuffiillu peqatigalugit suliarineqarsimapput, kiisalu 

atuisunut kajumissutsimillu aallutaqartitsisunut naleqalersitsimallutik. 

Suleqatigiinnissamut isumaqatigiissutit arlallit pilersinneqarsimapput, 

soorluttaaq kommunet tallimat akornganni tamarmik suleqatigiinnissamik 

isumaqatigiissusiorfigineqarsimasut, taamatuttaaq UNICEF Grønland 

suleqatigineqalersimavoq minnerunngitsumillu kattuffigut arlallit 

isumaqatigiissusiorfigisimallutigit. 

Anguniakkatut takorluukkat 2019-imi ataatsimoorussamik 

aallartisarneqarneranniit Timersoqatigiit 

Kattuffianni tulluarsaanerit annertuut pisimapput, 

suliassanullu eqqumaffiginninnissaq ataavartumik 

tulluarsaaffigineqarlunilu allanngortinneqartarsimavoq. 

Inaarutaarumik oqaatigineqarsinnaavoq suliniutit 

iliuserisallu ingerlallualersimasut, suliniutilli iliuutsillu 

aamma ilaqarput aallartisarfimmiittunik, taakkuami piffissap 

sivikinnerusup iluani ingerlanneqalersimagamik. 

Suliassamut ilaapput eqqumaffigisassat suliniutillu 

misilittagaqarfigilernissaannut uppernarsaateqalernissamullu 

piffissamik atuiffigeqqaagassanik, taamaattumik una uani 

killiffissiorfimmi aallunneqarsimasut killiffissiorneqarnatillu 

naliliiffigineqarsimanngitsut. 

2.0 Killiffissiorneq 

3.1 Siunertaq anguniagarlu 

Ataatsimeersuarnerup Aalasa 2023-ip siunertaraa periusissiap immikkoortuisa 

siulliup 2020-2023 inernerisimasai saqqummiunneqarniassammata aammalu 

periusissiap immikkoortuiata nutaap piffissami 2024-2027 ingerlanneqartussap 

sumik imaqarnissaa saqqummiunneqarlunilu eqqartorneqartussaammat. 

Eqqarsaatini eqqartorneqartunilu aallaavigineqarput eqqumaffigisassat 

innersuussutillu periusissiap immikkoortuata siullianeersut. 

Iliuuserineqartussaasullu timitalersorneqarnissaat eqqumaffigineqartussaapput, 

taamaasiornikkut 2030-imi Nunarsuarmi Nunani Tamani 

Aalaffiunerpaanngornissamut tapertaallutilllu immersueqataatitsisussaassammata.  

Ataatsimeersuarneq – Timersoqatigiit Kattuffiata ’Nunarsuarmi Nunanit 

Tamanit Aalaffiunerpaanngornissamik Anguniagaqarnera ’ aallaavigalugu 

aaqqissorneqarpoq – takorluukkallu nuna tamakkerlugu katersuuffiunissaa 

pineqarpoq, periusissiallu ukiuni 2024-2027 killiffiusoq aallaavigalugu 

isummersorfigineqarnissaa anguniarneqarsimavoq.  

3.2 Periusissiaq anguniakkallu 2024-2027

Nunarsuarmi Nunanit Tamanit Aalaffiunerpaanngornissamik anguniagaqartutut 

takorluugaqarneq ukioq 2020 pinngorpoq, Kalaallillu Nunaat nunarujussuummat 

periarfissarpassualik suleqatigut peqatigalugit timersorneq aqqutigalugu 

ataatsimoornermik, peqqinnerulernermik, minnerunngitsumillu 

toqqissisimanartumik peqataatitsisumillu pilersitsiffiusinnaammat. 

Suleqatigisagut peqatiginngikkutsigit angusarissaarnissaq angusinnaanngilarput, 

taamaasillutalu Kalaallit Nunaanni kikkut tamarmik aalanerulersillugit 

nunarsuarmi nunani tamani aalanerpaanngornaviarnata. 

Taamaattumik Kalaallit Nunaanni Timersoqatigiit Kattuffiata inissisimaffigaa, 

inuiaqatigiinni pititsisuussalluni, taamaasillunilu inuiaqatigiinni timersorneq 

aqqutigalugu ineriartortitsinermut peqataasinnaassalluni.  

Kalaallit Nunaanni Timersoqatigiit Kattuffiata periusissiaa anguniakkanik 

annertuunik pingasunik aallaveqarpoq ukuusunik: 

• Amerlanerit aalanerulersillugit 

• Ilaasortat kattuffiat 

• Nukittuutut suleqataanissaq 

3.0 Aalasa ataatsimeersuarneq 

Kalaallit Nunaanni Timersoqatigiit Kattuffiata amerlanerit timimik atuillutik 

inuunerisa nuannersortaanik misigisoqarnerulernissaa kissaatigai – 

ulluinnarni sunngiffimmilumi. Anngussiffiginiakkat iliuuseqarnerulernissaat 

anguniarneqassaaq ullumikkummi iliuuseqartoqarpallaartanngikkuni susoqarneq 

ajormat. Timimik aalatitsinngittoqartarnera ajornartorsiortitsilersinnaasarpoq 

assigiinngisitsinermillu pilersitsisarluni, suleqatissallu tulluuttut peqatigalugit 

aaqqiissutissat nassaarineqarsinnaalluarput, taamaasilluni innuttaasunut 

qaninnerulerlunilu nuna tamakkerlugu iliuseqartitsisoqarluni. 

Inuit arlaqartut killilimmik timiminnik atuisinnaanerisa ajornartorsiutaanera, 

inuiaqatigiinni aalajangersimasumik inissisimanermik tamanna aallaaveqarsinnaasarpoq. 

Kalaallit Nunaat timersornerup tungaatigut timimillu atuinerup tungaatigut 

taamaasillunilu peqqinnerup tungaatigut nunatut maligassiuisuussaaq. Allatut 

oqaatigalugu; iliuuserisani timersorneq timimillu aalatitsinissaq pingaartinneqassapput. 

AHKN (Atuarfinni aalatitsineq)

Kalaalllit Nunaanni Timersoqatigiit Kattuffiat iliuuseqaqataanermigut 

atuarfinni sumiiffinnilu meeqqat inuusuttullu atuarfinni/timersoqatigiiffinnilu 

peqataanerulernissaannut ikiorseeqataassaaq, kiisalu kommunit peqatigiiffiillu 

akornganni suleqatigiinnerulernissamut ikiuutissalluni, taamaasilluni atuarfiit 

peqatigiiffiillu akornganni suleqatigiinnerulersitseqataassalluni. 

Innarluutillit timersornerat 

Kalaallit Nunaanni Timersoqatigiit Kattuffiat inuit timiminnik killilimmik 

atuisinnaalersimasut imaluunniit ineriartortitsinissaminnut pisariaqartitsisut 

timersornerup silarsuaanut peqatigiiffinnullu peqataanerulerlutik 

nuannaarnerulernissaannut ikiuutissaaq, taamaasillunilu inuiaqatigiit 

avatangiiserissaarnerulernissaannut, kajumissutsimillu ikiuuttunik 

sungiusaasunillu piukkunnarsaasoqarnissaanut ikiuutissaaq, inuit ataasiakkaat 

pikkorissillutillu ineriartorsinnaalerniassammata. 

Ataatsimoorluta Aalasa 

Timersoqatigiit Kattuffiata meeqqat pisinnaatitaaffiinik timersoqatigiit 

peqatigiiffiini akuliusimanerulersitsissaaq – taamaasillunilu meeqqat inuusuttullu 

4.0 Anguniagaq 1: Amerlanerit 
aalanerulersillugit – Timersortartut 
akisussaaffininnerat

inuunerissuunissaannut pitsaanerpaamik atugassaqartitaanissaannut 

aqqutissiueqataallluni. Kalaallit Nunaanni timersorneq peqatigiiffeqarnerlu, 

peqatigiinnermik pilersitsisarpoq, meeqqat inuusuttullu kinaassuseqarnerannut 

iluaqutaasumik, inoqatinullu attaveqarsinnaanermik ineriartortitsilersumik 

kinguleqartarluni. Taamaasilluni aallaneq, pinnguarneq inoqatinillu 

aallusseqateqarneq aqqutigalugit peqatigiittunik katersortitsisoqarsinnaassammat. 

Kalaallit Nunaanni Timersoqatigiit Kattuffiat peqateqarluni iliuuseqarnermigut 

meeqqat suli amerlanerit siunissami timersornermikkut timiminnik 

atuinerulernissaat, taamaasillutillu timikkut isumaliortaatsikkullu peqqissumik 

inuuneqalersinnaanissaat anguniarpaa. 

Game Greenland 

Kalaallit Nunaanni Timersoqatigiit Kattuffiat peqateqarnermut ilaliilluni 

meeqqat inuusuttullu periarfissaqarnerulernissaannut iliuuseqaqataasussaavoq, 

akisussaaffimmillu tigusinissaannut inuiaqatigiinnullu akuliukkusunnerulernissaannut 

aqqutissiuusseqataassalluni, GAME Greenland sumiiffinni kajumissutsiminnik 

iliuuseqarnissaminnut nukissalinnik peqataatitsilertussaavoq. 

Suliffeqarfiit Aalasut

Timersoqatigiit Kattuffiat timersornerulernissamut aalanerulernissamullu 

sunniuteqarluarsinnaavoq suliffeqarfinni sulisunik pikkorissaanissaminik 

neqerooruteqartarnermigut. 

Kalaallit Nunaanni Timersoqatigiit Kattuffiat timikkut peqqinnerulernissamut 

tunngasutigut ilisimannittoqarnerulernissaanut suliniaqataassaaq, timimik 

atuinerulernerup iluaqutaaneranik ilisimanninnerulertoqarnera iluaqutaassammat, 

aamma isumaliortaatsikkut peqqinnerulernissamut, taamaasilluni timikkut 

isumaliortaatsikkullu peqqinnerulernissamik paasinnittoqarnerulernera ingammik 

suliffeqarfinni malunniutissaaq, tassami timimik aalatitsinngippallaarnerup 

kingunerisaanik uisarusernerit napparsimanerillu peqqutigalugit 

sulinngitsoortarnernut sunniuteqartussaassammat.   

Timersoqatigiit Kattuffiat Kalaallit Nunaanni kattuffiit kajumissutsimik ingerlanneqartut 

annersaraat, siullertut pingaarnertullu ”ilaasortat kattuffigaat”. Imaappoq Kalaallit 

Nunaanni Timersoqatigiit Kattuffiat, pingaarnersiugassat iliusissallu ilaasortanut 

iluaqutaasussat pillugit aalangiigaangami akisussaaffimmik tigusisartoq.  

Taamaattumik Kalaallit Nunaanni Timersoqatigiit Kattuffiata anguniagaraa, 

kattuffiit timersoqatigiiffiillu kattuffeqanngitsut akornganni sunniuteqartarnissaq. 

Kajumissuseq

Kalaallit Nunaanni Timersoqatigiit Kattuffiat ilaasortassarsiornermi, 

ilaasortat ilaasortaaginnarnissaannut aammalu timersornerup silarsuaani 

kajumissutsiminnik suliaqartut ineriartortinneqartarnissaannut 

pitsanngorsaaqataasussaavoq, taakkununnga ilanngunneqartussaallutik 

sungiusaasut aqutsisut ikiortillu iliuuseqarfigisarnissaat, taakkuami 

peqatigiiffeqarnermi tunngaviulluinnartumik sunniuteqartarmata, 

peqatigiiffinnullu peqataasoqarsinnaaneranut toqqammaviulluinnartarput 

taamaasillutillu anguniakkap peqataaffigineqarnissaanut tapertaasussaallutik. 

Inatsisilerineq inatsisillu

Kalaallit Nunaanni Timersoqatigiit Kattuffiat eqqarsaqatigiittarnissaq anguniarlugu 

inatsisitigullu inatsisilerinermullu tunngatillugu ataqatigiissaarisoqarnissaanik 

isumaginnittussaavoq, ingammik qitiusumik kattuffiup, kattuffiit, peqatigiiffiit, 

kommunellu akornganni. Timersornerup tungaatigut atugassarititaasunut 

aaqqissuussaanernullu taakkua sunniuteqarmata. 

Piginnaanngorsartitsineq 

Kalaallit Nunaanni Timersoqatigiit Kattuffiat ineriartortitsisunik 

aaqqiissuteqartarluni ingerlatsinissamik qulakkeerisassaaq, taamaasilluni 

timersornerup tungaatigut kajumissutsiminnik suliaqartut ikorfartorlugillu 

tapersersortussaassallugit taakkua sumiiffimminni kajumissutsiminnik 

timersoqatigiiffinni akisussaasuunissaminnut periarfissagissaarniassammata, 

allaffissornikkullu ingerlatassatigut peqatigiiffilerineq oqinnerusumik 

ingerlanneqarsinnaanngortissallugu. 

5.0 Anguniagaq 2: Ilaasortat 
kattuffiat – Timersorneq 
takorluugarlu katersuuffigalugit 

Attaveqatigiinneq

Kalaallit Nunaanni Timersoqatigiit Kattuffiat kattuffiit aammalumi peqatigiiffiit 

kattuffeqanngitsut, suleqatigisallu akornganni attaveqatigiittoqarnissaanut 

ikiuuttussaavoq, iliusissanik aallartitsisarnermigut, aammalumi kissaatigineqartut 

attaveqatigiilluarnissamullu pisariaqartinneqartut aallaavigalugit.   

Takorluugaq pillugu aallartitaqalernissap anguniarnissaa

Kalaallit Nunaanni Timersoqatigiit Kattuffiata suleqatissatut piukkunnaatillit 

peqatigalugit isumassarsianik piorsaanissaq maligassiuisunillu peqalernissaq 

anguniarlugu 2030-imi anguniakkatut takorluukkamut takoqqusaarusiornissaq 

anguniarpaa. Maligassiuisoqalernissaanut toqqammaviusussanik peqalernissaq 

siunertaalluni, soorlu videoliornikkut, allagartaliornikkut, allagartarsualiornikkut 

aammalu innuttaasut attaveqaataatigut siammarterneqarsinnaasunik. Iliuseqarnikkut 

suleqateqarnissamut isumaqatigiissusiortarnissat ataatsimoorussamik 

anguniarneqarput, taamaasilluni suli amerlanerit kajumissutsiminnik 

suliaqarsinnaalerniassammata, maligassiuisullu takoqqusaarutiginerisigut 

taamatut suliaqartut ataqqiniarneqarneri malunnartillugu. 

Pisoqartitsineq

Kalaallit Nunaanni Timersoqatigiit Kattuffiata suleqatigisatik peqatigalugit 

isumassarsiassanik piorsaanissaq, nutaanillu atuutsitsilernerit (nunanit allanit) 

nunaluunniit tamakkerlugu pisoqartitsisarnerit aqqutigalugit nuannersunik 

misigisaqartitsisarnissaq anguniarpaat, taamaasilluni pisoqartitsinerit amerlanerit 

pitsaanerusullu peqataasunut aaqqissuisunullu pilersinneqartarsinnaassammata. 

Periuseq taanna peqatigiiffiit kattuffiat, imaluunniit peqatigiiffiit kattuffeqanngitsut, 

kommunet, Namminersorlutilluunniit oqartussat, minnerunngitsumillu 

angalanissamut piareersaasut qanimut suleqatigalugit suliarineqartussaapput. 

Takorluugaq angussagaanni kommunet Kalaallit Nunaanniluunniit suleqatigissallugit 

piukkunnaateqartut peqatigalugit ataqatigiissaakkamik suleqatigiinnissaq 

pisariaqarluinnarpoq. Taamaasilluni Kalaallit Nunaanni Timersoqatigiit 

Kattuffiata misilittagai malillugit suleqatigiinnissamut isumaqatigiissuteqarneq 

suleqatigiilluarnissamut toqqammaviulluartarpoq, suleqatigiinnermilu 

paaseqatigiilluarnissamut qulakkeerinnittarluni. 

Kalaallit Nunaanni timersorneq aqqutigalugu kommunet, suliffeqarfiit, innuttaasullu 

akornganni ataqatigiittoqalernissaa Timersoqatigiit Kattuffiata anguniagaraa, 

nunarpummi Nunarsuarmi Timimik Aalatitsiffiunerpaanngornissaanut ataqatigiinnissaq 

pisariaqarluinnartuuvoq. 

Timersornerulernissamut atortussat

Kalaallit Nunaanni Timersoqatigiit Kattuffiata timersuutitigut atortussakilliornerup 

annikillisarneqarnissaa sulissutiginiarpaa, innuttaasut amerlassusaat, suiaassusaat ukiuilu 

aallaavigalugit assigiinngissitaarnerit naapertorlugit piorsaasoqarsinnaaniassammat. 

Kalaallit Nunaanni Timersoqatigiit Kattuffiata kommunet Namminersorlutillu Oqartussat 

peqatigalugit illoqarfinni ineriartortitsinissat tapersersortussaavai, timersornermut 

atortussaqarlualerniassammat. Timersorfissaq aningaasallu killeqaraluartut pitsaasunik 

atoruminartunillu tamatigoortunik atorluarneqarsinnaasunik pissarsisoqarsinnaassammat. 

Kalaallit Nunaanni Timersoqatigiit Kattuffiata pisortat-namminersortullu 

suleqatigiillutik timersorfissanik timersornermiluunniit atortussanik pissarsinissaq 

anguniarlugu aqqutissiuuseqataasussaavoq, kommunellu tamarmik akornganni 

suleqatigiittoqarnissaa anguniartussaallugu. Kalaallit Nunaanni Timersoqatigiit 

Kattuffiat misissueqqissaarnermigut siunnersuillunilu ineriartortitsillunilu atortussanik 

siammartereqataasussaavoq, suleqatigisat peqatigalugit. 

Kommunit suleqatillu allat suleqatigineri

Kalaalllit Nunaanni Timersoqatigiit Kattuffiata kommunet suleqatissatullu 

piukkunnaatillit allat peqatigilluinnarlugit, siunertaqartumik suleqatigiinnissamut 

isumaqatigiissusiortoqarnissaanik ujartuissaaq, iliuuseqarnikkut amerlanerit 

aalanerulerniassammata, aammalu kajumissutsimik suliniartunut tapertaalluassalluni 

taamatuttaaq innuttaasut timersornissaannut periarfissaqarnissaq ikorfartuiffigissussaallugu.  

6.0 Anguniagaq 3: Peqatitsialak – 
suleqatigiinneq iliuuseqartitsilertarpoq 

